
BAB 5 

RUMUSAN DAN KESIMPULAN 

 

PENDAHULUAN 

 

Bab ini merupakan bab rumusan terakhir bagi kajian ini dalam menganalisis filem 

Ketika Cinta Bertasbih dari sudut perspektif hukum Islam. Di dalam bab ini akan 

dinyatakan kesimpulan keseluruhan hasil kajian ini dengan melihat kepada objektif 

kajian. Di samping itu akan disertakan beberapa cadangan yang mungkin sedikit 

sebanyak dapat membantu pihak tertentu sebagai satu usaha dalam melahirkan filem 

Islam di Malaysia. Walaupun pada hakikatnya filem di Malaysia belum memenuhi 

pentakrifan filem Islam, namun diharap kajian ini dapat memberi maklumat dan 

pendidikan dalam melahirkan filem Islam. 

 

RUMUSAN 

 

1. Terdapat sebelas kaedah fiqh yang perlu dipatuhi dalam melahirkan filem 

Islam. Kaedah-kaedah tersebut adalah “asal bagi setiap sesuatu adalah mubah”, 

“menentukan halal haram adalah hak Allah s.w.t. semata-mata”, “mengharamkan 

yang halal dan sebaliknya sama dengan syirik”, “mengharamkan yang halal akan 

berakibat timbulnya bahaya”, “setiap yang halal tidak memerlukan yang haram”, 

“apa saja yang membawa kepada haram adalah haram”, “membuat tipu helah dalam 

hal yang haram, hukumnya adalah haram”, “niat yang baik tidak menghalalkan yang 

haram”, “menjauhi diri dari syubhah kerana takut terlibat dalam haram”, “sesuatu 

yang haram berlaku ke atas semua orang” dan yang terakhir adalah “keadaan darurat 

membenarkan perkara yang dilarang”.  

 

2. Filem Ketika Cinta Bertasbih merupakan hasil pemikiran Habiburrahman El-

Shirazy untuk menyampaikan dakwah Islam. Filem yang berlatar belakangkan 

suasana di Mesir dan Indonesia ini memilih  pelakon dengan begitu teliti, terutama 

yang boleh membaca Quran. Unsur-unsur penceritaan filem ini, ia menggambarkan 

suasana pelajar di al-Azhar, percintaan mengikut lunas-lunas Islam, kasih sayang 

dalam kekeluargaan dan hubungan kemasyarakatan. Selain itu terdapat dialog yang 

mempunyai unsur pengajaran yang berkaitan hukum-hukum yang mungkin belum 

pernah masyarakat mengetahuinya. Kemunculan filem ini dan sambutan penonton 

memperlihatkan filem Islam mula mendapat tempat di persada perfileman. 

 

3. Hasil analisis yang dilakukan terdapat elemen filem Ketika Cinta Bertasbih 

ada yang harus, syubhah dan haram. Hukum haram di sini lebih kepada slot babak 

tertentu tanpa mengharamkan keseluruhan babak, namun sebagai filem Islam kita 

perlu lebih berhati-hati agar menjauhi segala unsur-unsur haram mahupun syubhah. 

Namun secara keseluruhan hukumnya adalah harus. Perkara-perkara harus ini boleh 

dijadikan contoh kepada filem-filem lain, manakala perkara yang haram serta 

syubhah perlu ditinggalkan dan dijadikan sempadan agar kita tidak mengulangi 

kesilapan yang sama. 

 

4. Antara beberapa perkara contoh yang boleh kita ambil dari analisis filem ini 

adalah seperti berikut: 

i. Filem Islam perlu bermula dengan niat yang ikhlas kerana Allah s.w.t., maka 

oleh itu ia perlu halal dari unsur-unsur haram. Walau bagaimanapun niat yang ikhlas 

atau niat yang baik bukan tiket bagi menghalalkan unsur haram. Perkara haram tetap 

haram dan tidak akan berubah walaupun berniat baik. Filem dakwah tidak akan 

mampu menjadi risalah Islam jika terdapat unsur haram.  

 

ii. Filem Islam perlu bersih dari perkara-perkara haram malah ia juga perlu 

bersih dari perkara-perkara syubhah. Sesebuah filem itu tidak dikenali sebagai filem 

Islam atau filem dakwah jika masih terdapat keraguan dari aspek hukum, kerana 

takut boleh jatuh ke lembah haram.  

 

iii. Filem Islam perlu berperanan mengajak penonton bersama-sama menghayati 

ajaran Islam serta meningkatkan keimanan dan ketakwaan kepada Allah s.w.t. 

Penggiat filem perlu memastikan filem mereka mampu menjadi risalah dakwah serta 

setiap apa yang disampaikan mesti bersih dari unsur bertentangan dengan akidah, 

syariah dan akhlak Islam serta perkara-perkara syubhah. 

 

iv. Filem Islam perlu berhati-hati agar tidak menyalahi syariah atau akidah 

Islam, kerana seseorang itu mungkin boleh sampai mengeluarkan hukum yang tidak 

diterima mana-mana ulama atau melakukan perkara yang boleh merosakkan iman. 

Paling bahaya adalah isu berkaitan akidah, kerana perkara-perkara akidah tidak boleh 

dipermainkan secara nyata mahupun lakonan. Hal ini kerana akidah boleh terbatal 

dengan sebab iktikad atau perkataan ataupun perbuatan. 

 



203 

 

v. Filem Islam perlu bersih dari ikutan-ikutan lama yang tidak berasas, kerana 

takut berlaku syubhah selagi mana tidak ada sumber atau dalil yang dapat 

membuktikan. Malah paling bahaya kita takut kepercayaan lama ini boleh 

merosakkan akidah umat Islam. Apatah lagi jika ada yang cuba menghalalkan 

perkara yang haram atau sebaliknya. 

 

vi. Filem Islam perlu menjadi media pendidikan kepada masyarakat serta 

menjadi ikutan kepada penggiat filem yang lain. Dakwah yang disampaikan perlu 

lebih jelas agar tidak berlaku salah faham atau fitnah yang lebih buruk. Jika tidak 

dapat memberi penjelasan yang lebih jelas maka lebih baik ia dijauhi atau digantikan 

dengan input yang lain tetapi masih boleh memberi pengajaran kepada semua. 

 

vii. Filem Islam adalah produk halal dan sebahagian dari hasil seni. Oleh itu 

dalam menghasilkan seni semua ini bergantung kepada kreativiti pengarah dan 

penulis skrip filem, kerana mereka perlu kreatif dalam menghasil dan mengolah 

suatu penceritaan yang menarik tetapi halal di sisi syarak. 

 

viii. Mereka yang terlibat dalam pembikinan filem perlu mempunyai ilmu Islam 

atau memahami kaedah-kaedah asas halal dan haram agar dapat membezakan antara 

unsur halal dan haram. Selain itu penggiat filem juga perlu memahami ilmu dakwah 

yang sebenar, kerana tidak semua perkara atau masalah boleh diselesaikan dengan 

uslub yang sama.    

 

ix. Filem Islam perlu memainkan peranan penting dalam memartabatkan agama 

Islam, agar masyarakat yang bukan beragama Islam dapat memahami dan mendalami 

ajaran Islam. Oleh itu sudah pasti salah satu usaha umat Islam adalah dengan 

memberi kesedaran dan kefahaman sebenar terhadap Islam melalui media massa 

terutamanya filem.  

 

x. Filem Islam perlu berhati-hati dalam mengeluarkan sesuatu pandangan 

terutama pandangan yang tidak biasa didengar dan diamalkan oleh masyarakat. Hal 

ini kerana ia boleh menyebabkan fitnah kepada filem tersebut serta memberi kesan 

buruk kepada penonton. Penjelasan perlu dilakukan agar penonton benar-benar dapat 

memahami maksud sebenar isu yang ingin disampaikan, kerana tidak semua 

penonton mempunyai asas ilmu Islam yang cukup. Hal ini boleh menyebabkan salah 

faham terhadap ilmu baru yang ingin disampaikan.   

 

SARANAN 

 

1. Masalah yang sedang berlaku di negara kita adalah tiada kerjasama di antara 

penggiat filem dengan golongan agamawan ataupun ulama dalam industri. Jika usaha 

penyatuan ini masih tidak ada, penulis yakin kajian ini hanya akan menjadi satu 

kajian yang tersimpan di perpustakaan sahaja, tanpa dimanfaatkan oleh mana-mana 

industri filem. Oleh itu penulis ingin menyarankan badan-badan kerajaan mahupun 

NGO agar memperbanyakkan bengkel atau seminar Filem Islam dengan meminta 

penggiat filem turut hadir bersama bagi menguraikan salah faham mereka terhadap 

golongan agamawan atau ulama dalam industri filem, serta agar mereka dapat 

memahami maksud sebenar pentakrifan filem Islam. 

2. Selain itu untuk melahirkan hubungan kerjasama ini, penulis cadangkan agar 

diwujudkan sebuah badan penasihat syariah filem. Badan ini bertugas sebagai 

penasihat kepada industri filem bagi melahirkan filem yang tidak tersasar dari 

syarak. Walau bagaimanapun kelahiran badan ini, bukan bertujuan untuk menafikan 

peranan dan tugasan Penapis Filem Negara. Ia seperti sebuah bank yang masih 

memerlukan penasihat syariah walaupun bank-bank ini telah dikawal oleh Bank 

Negara. Oleh itu penasihat-penasihat yang dipilih ini bukan sahaja mahir dalam 

bidang hukum malah mereka memahami selok-belok pembikinan sesebuah filem. 

Jika badan ini mungkin sukar direalisasikan, penulis sarankan agar ada golongan 

agamawan atau ulama yang ditempatkan di dalam Penapis Filem Negara.   

 

3. Salah satu lagi penemuan penulis semasa menjalankan kajian ini ialah 

sesetengah penggiat filem tidak memperakui perlu adanya istilah Filem Islam, bagi 

mereka ‘filem adalah filem’. Oleh itu untuk membuka minda mereka yang disaluti 

dengan fahaman sekular ini, penulis sarankan agar penggiat filem di negara kita 

untuk menilai, mengkaji dan mencontohi filem-filem Iran. Kerana filem-filem Iran 

boleh dikategorikan sebagai Filem Islam yang terbaik. Sebagai contoh filem 

Children of Heaven yang mengisahkan tentang sepasang kasut yang digarap penuh 

emosi, tetapi filem ini mampu berjaya memenangi anugerah Oscar pada tahun 1999.  

 

PENUTUP 

 

Filem Islam mampu menjadi salah satu medium dakwah sama ada kepada umat 

Islam mahupun bukan Islam. Namun filem Islam perlu bersih dari perkara-perkara 

haram dan syubhah, jika masih terdapat unsur-unsur ini ia tidak mampu menjadi 

medium dakwah Islam. Bagi menghasilkan filem Islam, ia perlu bermula dari proses 

pencarian bahan mentah, pembikinan, penyuntingan, penilaian sehingga ke peringkat 

tayangan filem perlu bersih dari perkara-perkara yang bertentangan dari sudut 

syariah, akhlak dan akidah.  

LAMPIRAN 

 

Soalan Temu Bual Kepada Habiburrahman El-Shirazy 

 

1. Mengapa menulis skrip Ketika Cinta Bertasbih setelah menulis novelnya? 

 Adakah Tuan melihat ia sebagai satu kaedah komersial atau keperluan 

 terhadap perkembangan filem masa kini? 

 

2. Apakah beza antara filem Ketika Cinta Bertasbih dengan filem pertama Ayat-

 Ayat Cinta? 

 

3. Mengapa Tuan terlibat secara langsung dalam pembikinan filem Ketika Cinta 

 Bertasbih berbanding Ayat-Ayat Cinta? Sejauh manakah Tuan terlibat dalam 

 pembikinan filem ini? Terutama pemilihan pengarah, pelakon, krew 

 penggambaran, dan pemilihan lagu? 

 

4. Bagaimanakah proses pembikinan filem Ketika Cinta Bertasbih 

 dilaksanakan?  Adakah ia semudah novel berbanding skrip? 

 

5. Sepanjang penggambaran dilaksanakan, apakah pandangan Tuan terhadap 

 perlaksanaan filem ini? Adakah Tuan berpuas hati atau tidak? Kenapa? 

 

6. Adakah Tuan berpandangan filem Ketika Cinta Bertasbih merupakan filem 

 yang boleh dijadikan panduan untuk filem-filem Islam yang lain? 

 

7. Apakah pandangan Tuan terhadap masa depan filem Islam dan adakah Tuan 

 akan terus menulis filem-filem berunsurkan cinta sedemikian? 

 

8. Apakah harapan tuan terhadap penulis dan pembikin filem masa kini? 

Soalan Temu Bual Kepada Chaerul Umam 

 
1. Bolehkah Bapak menceritakan serba sedikit biodata diri Bapak? 

  

2. Sudah berapa lama Bapak terlibat secara langsung dalam dunia pembikinan 

 filem? 

  

3. Apakah filem yang pertama dan terbaru di bawah pengarahan Bapak? 

  

4. Adakah filem Ketika Cinta Bertasbih merupakan filem pertama Bapak 

 berkerjasama dengan saudara Habiburrahman? 

  

5. Adakah filem Ketika Cinta Bertasbih merupakan cetusan idea dari Bapak 

 ataupun saudara Habiburrahman? 

  

6. Apakah masalah yang dihadapi oleh Bapak ketika mengarah filem Ketika 

 Cinta Bertasbih? 

  

7. Mengapa Bapak memilih skrip Ketika Cinta Bertasbih sebagai salah satu 

 filem di bawah arahan Bapak? Adakah Bapak melihat ia sebagai satu kaedah 

 komersial atau keperluan terhadap perkembangan filem masa kini? 

  

 8. Sejauh manakah Bapak terlibat dalam pembikinan filem ini? Terutama 

 pemilihan skrip, pelakon, krew penggambaran dan pemilihan lagu? 

 9. Bagaimanakah proses pembikinan filem Ketika Cinta Bertasbih 

 dilaksanakan? Adakah ia semudah filem lain di bawah arahan Bapak? 

 

 10.  Sepanjang penggambaran dilaksanakan, apakah pandangan Bapak terhadap 

 pelaksanaan filem ini? Adakah Bapak berpuas hati atau tidak? Kenapa? 

  

11. Adakah Bapak berpandangan filem Ketika Cinta Bertasbih merupakan filem 

 yang boleh dijadikan panduan untuk filem-filem Islam yang lain? 

  

12. Apakah pandangan Bapak terhadap masa depan filem Islam dan adakah 

 Bapak akan terus mengarah filem-filem berunsurkan cinta sedemikian? 

  

13.  Apakah harapan Bapak terhadap penulis dan pembikin filem masa kini? 

Soalan Temu Bual Kepada : 

 

1. Profesor Dr. Naim Hj Ahmad  

2. Profesor Madya Dr. Abu Hassan Bin Hasbullah  

3. Abu Hassan Morad  

4. Ahmad Fizal Bin Hussin  

5. Jef Hazimin Jaafar 

 

1. Adakah beza antara filem Islam dan filem berunsur Islam ? 

 

2. Jika ada perbezaan antara filem Islam dan filem berunsur Islam, apakah 

 perbezaan tersebut ? 

 

3. Adakah Malaysia telah berjaya melahirkan filem Islam? 

 

4. Jika tidak, apakah punca Malaysia gagal melahirkan filem Islam? 

 

5. Melihat kepada industri perfileman di Malaysia sekarang, mampukah ulama-

 ulama kita turut berkerjasama dalam pembikinan sesebuah filem? 

 

6. Jika ianya tidak mampu, apakah penyebabnya dan apakah cadangan untuk 

 mengatasinya? 

 

7. Adakah wajar Malaysia melahirkan sebuah agensi syariah yang menjadi 

 penasihat kepada industri perfileman? 

8. Adakah perlu majlis fatwa meletakkan syarat untuk dipatuhi oleh industri 

 perfileman ?  

 

9. Adakah filem Ketika Cinta Bertasbih mampu menjadi contoh filem Islam ? 

 

10. Adakah wujud filem-filem lain yang boleh menjadi contoh filem Islam, jika 

 ada apakah filem-filem itu ? 

